
NI RROP CART XTE SAN PEDR1

1 Nare Simo6ny Bed, naa tuby apdstol xte Jesu-
crist ne cayuna sirvi lony. Cacuda cartreé par laat
ni napti saatiziac guelreldilaaz nasaa ni rdxapni
anre ni arguiaa Dios dunni nania pur ni anan
perddén pur Xtadni Jesucrist. 2 Dios gunldeeny
quiat ne iguaadny laat guelnaldiulaaz zecpaczax-
narul pur ni rumbeet Dios ne Xtadni Jesucrist.

3 Dios, pur guelrnabee xtenny, abniidxny irate
ni rquiinni par idxapni guelnabany par chazy ne
par ibanni nania nez lony, pur ni ardxambeen
ni bcuabee dunni par idxaldni lo guelrnabee ne
lo guelnazaac xtenny. 4 AX pur ningui abaanny
promes cun dunni, de promesroo ni quesentiand
sac. Chiy pur de promesqui azenuut guelnabany
ni rcaaz Dios, ax absaanti tuby lad irate de ni quit
illiu ne de mal ni nuu lo guichliuré. 5 Ningui na
par gunti pur gunti dec pur guelreldilaaz ni anapti
ax ibanyti zacru. Chiy pur guel ibany zacru ax
azacheerut xa ibanyti. 6 Chiy pur guelracbeequi ax
azelee sut lo de mal xgab xtenti, ne pur guelrzu lo
de mal xgab xtenni ax azelee gapti paciency. Chiy
pur guelrdp paciency azelee ibanyti nania, 7 ne pur
guel ibany nania ax azelee gacti glien cun de saat.
Chiy pur guelgac giien ax anuu guelrcaaz.

8 Ne belati laat zénet cuend de cosqui ne zélaa
runti pur chaza ibanyti ziy, ax quit nabanyzitit, quit
nabany xlieeztit sino que zeza cayumbeerupacti
Xtadni Jesucrist. 9 Per elqui ni quit run pur ibdny
ziy, laab nab zec tuby ciagu o tuby ni quit rianloza

dezit. Abianlaazbi dec bsia Dioslaab xte de duld ni
baanbi gulo. 10 Pur ningui laat de saniroldilaazni

Jesucrist, zec ni abcuabee Dios laat, zec ni agulény
laat, gulgaanypac pur sutipti. Te pur belati rzutipti
ax aquit yabtit lo duld. 11 Ne ziy xquel yalotepac
gapti nez yiiut rut canabee Xtadni Jesucrist par
chazy, laany ni bldany dunni lo duld.

12 Pur ningui nare zelaarupac isenelaaza laat
irate ni aguniia laat anre, masqui anantini ne
masquiza guldipacti azenuut de didxldi ni abindi-
agti. 13 Lalzi ni nabdnia lo guichliuré, rliluaa dec
népac par ilidxa laat cun de diidxqui. 14 Te pur, pur
Xtadni Jesucrist agucbiia dec azedyiub ni ibica lo
guichliuré. 15 Ax quesentiand cayuna pur ininia
laat, te par quit chuuti chi yianlaazti de xtiidxa
masqui agutia.

16 Chi bdixteenlot xa nd guelrnabee xte Jesucrist
ne xa xquel gueedny stuby, quit gudichlaazzitin
ni bdxuenén laat. Te pur gunalon guelrdinbchaa
xtenny 17 deni bieny rsee Dios desde llayabaa,
chi bzubyaany ne guniiny de diidx zaacré par
laany: “Bnietré rac Llingaana ni rcaaza ne ni
rzaclaaznia.” 18 Ne dunniy né ni bindiagni rsee
Diosdesdillayabaa denizuguanén Jesus quia dany
santqui.

19 Ax ziy xquel amazru roldilaazni ni gunii
de profet xte Dios. Ningui, giienqui belati zénet
cuend ni guniideb te pur de xtiidxdeb na zec tuby
bal ni rzieeny rut nacay lalzi ni iragueel. Anre
ziyzaquiy laat duudxga, duudxga z€laa cayacheet
pur Dios axtqui chi gueed Jesucrist stuby, laany ni
nany bieeny par dunni, chiyru yalotepac gacbeet
irate. 20 Per gulgacbee dec nic tuby xtiidx Dios

quit xo gacbeeti bnietni pur xgabzipachi. 21 Te
pur de profet xte Dios quit guniitideb xtiidxny
pur xgabzideb sino que laadeb guniidebni pur ni
rbeznédeb Spiritu Sant.

2
(Judas 3-13)

I Ne zectiziac ni guu de profet fals lo de bniety
Israel gulalqui, ziytiziac zuuza de biny fals niiseed
laat dixu. Laadeb sguiilydeb nez par iseeddeb laat
ni quit nd xnezniparisacandeb laat. Ziy xquel quit
rsaantideb inabee Xtadni Jesucrist laadeb, laany
ni gudillyny pur de xtulddeb, ax ziub initlo Dios
laadeb. 2 Per zieny de ni chanuu ibdny rnia zec
ni nabanydeb, ax niy gun iniya bniety de didxldi
xte Dios. 3 Ne pur guelrzebylaaz mily, laadeb
sgulilydeb xi de dixu iseeddeb laat par icdadeb
xmilti. Per ziyquiza aquit 1datideb lo guelgurtisy
xte Dios ni canuu laadeb te pur desde gulal a na
Xi castigu yald de ni run ziy.

4 Dios quit baantiny perdén de dangli ni quit
nicuadiag xtiidxny sino que bxiaaldny laadeb in-
fierni, ax niagudeb rut quesentiand nacay par
dxi ni gunny guelgurtisy xtenny. 5 Nicliza quit
baantiny perddn de biny mal ni guu gulalqui sino
que blduullny laadeb cun nis. Noétisy ni bliuu
xa xquel chanuu bniety xnez Dios, laatisbi na ni
bld4 Dios cun dzi gadz bniety. 6 Ziyza chi baany
Dios guelgurtisy xtenny cun de guidx Sodoma ne
Gomorra, laany bzaaicquiny de guidxqui axtisy
bdedengui. Ax niy na tuby ejempli par de ni
ibdnydxab zec de binguidxqui. 7 Per Dios bldany
bniety ni bdiala Lot, laab ni gubanybi zec ni riald



2 de Pedro 2:8 iv 2 de Pedro 2:15

ne guub guelrsaa zec ni gubany rnia de biny
malqui. & (Ne cun Lotqui gubanybi zacru, ax dxi
pur dxi quesentiand nalas bziienbi pur de ni quit
illiv ni rguiaab ne rindiagbi run de binqui.) ° Dios
nanny racnény de ni rcuadiag xtiidxny cun de
pruebtisy ni cadeeddeb. Ne andnzacny Xa gunnény
de biny mal dxi ni gunny guelgurtisy xtenny.

10 Zecnapacla de biny ni nabany zectisy ni rd-
edgan laadeb, quit rcaaztideb tu inabee laadeb.
Quesentiand nallungdeb, sin xtiu, sin dxiby rni-
ideb de mal diidx pur de ni nap guelrnabee
llayabaa. 11 Ne nicli de dngli xte Dios masqui
mazru napdeny juers ne guelrnabee, per quit xi
raiptideny Dios pur de biny malqui.

12 Saa de binqui cuntisy nabdnydeb zec tuby
ladxaa, quitti xquelriendeb ax rniyddeb de ni
quit racbeedeb. Cuntispac sin xgab rundeb
ni rcaazdeb, zecquipac de ladxaa ni zéedtisy lo
guichliuré par igdadem ax gatydem. Ziytiziacquiy
laadeb, pur de ni quit illit ni rundeb ax canitdeb
laadeb. 13 Ne sguillydeb irate ni runnédeb de bni-
ety. Laadeb xipal rzaclaazdeb rundeb de ni quit
illiu ni zanezgazi lo guichliuré. Laadeb nadeb zec
tuby manch, laadeb na ni rxiindeb de lani ni runti
par iquiinti tubyzi, ax xipal rzaclaazdeb rundeb
engany laat.

14 Quit gacti iniddeb tuby gunaa sin quit xi mal
xgabti gundeb, quit rbezti rundeb duld. Chiy
rgugueeudeb de ni gulliaa nan xtiidx Dios, ne
quesentiand nasindeb par gundeb gan ni rzeby-
laazdeb, ax laadeb anadeb par castigu xte Dios,
15 aquitru zenuutideb xnez Dios, abchu zec ni

nabanydeb. Laadeb anabanydeb zec ni baany pro-
fet Balaam llingaan Beor chi bcaazbi niunbi gan
mily pur guelrun ni nd mal. 16 Per deni zegaany
Balaam duldqui, Dios guzuny lob. Laany baanny
gunii xpurrbi zecquipac tuby bniety ax horqui
guzuny lo mal xgabbi.

17 Anre de biny fals ni caniia laat, laadeb nadeb
zec de bzia ni quitti nis ne zec de za bi ax aridlddeb
rut quesentiand nacay ne rut quit chuuti dxi idi-
iadeb. 18 Purzi didxyachy rueedeb ne axt nicli
quit xi zeloti ni rueedeb. Rniideb dec quit xi nati
ibany bniety rnia zec ni nd xgabni ax ziy xquel
rgugueeudeb de ni teste cayun pur isaan nez mal.
19 Rniideb dec quit tu inabeeti bniety, negu lagac
laadeb nadeb zec tuby esclav xte de ni quit illiu
ni rundeb. Te pur irate ni quit rbezti run bniety,
niy nd ni arnabee bniety. 20 Ninani chi abam-
bee bniety dec Xtadni Jesucrist na ni blda dunni
lo duld, ne absaandeb de ni quit illia ni nuu lo
guichliuré, ne chiy ax ibii isaandeb inabeedengui
laadeb stuby, ax amazrul rnia anabanydeb que
gulo. 21 Par laadeb glienru quit niumbeetideb
xnez Dios que no después deni abambeedebny ax
isaanzadeb de diidx zaac xte Dios ni abindiagdeb.
22 Laarudeb rzub zec ni rnii tuby lat: “Beecu rbii
riecquimi rom ni aguubymine cuch ni teste gudaz
cun nisnia, rbii rechuum lo nisbany.”

1 De saniroldilaazni Jesucrist, quesentiand
rcaaza laat ax ndé nda ni rrop cart rxiaalda par
laat. Lo iropte cartqui cayuna pur ilidxa laat te
par gunti xgab zec ni ridld. 2 Gulchanelaaz ni gunii

de profet xte Dios gulalqui, ne de diidx xte Xtadni
Jesucrist ni blda dunni lo duld, de diidx xtenny ni
bseed de apostol laat.

3 Gulchané cuend dec chi azedyiub ldull
guichliu zuu de ni gun burli laat ne zbanydeb
zectisy ni idedgan laadeb 4 ax sniideb laat:
“cClunqui promes ni rniit dec teru gueed Crist
stuby? Aguty irate de xpingul gulalni, ne irate
ni nuu lo guichliuré ziytiziac nddengui desdi chi
gurixti guichliu.” 5 Laadeb sniideb ziy pur ni quit
rcaaztideb chanédeb cuend dec desde gulal agac
nuu yabaa, chiy guichliu gucchuuni cun nis ax
bdiianildani nis pur guelrnabee xte Dios. ¢ Ne zéru
dxi ax cun nisza blduull Dios de bniety gulalqui.
7Per yabaa ne guichliu ni rdxambeen anre, anani
par ilduull Diosni cun bal pur guelrnabee xtenny,
dxi ni gunny guelgurtisy cun de bniety ni quit
rcuadiag xtiidxny.

8 Pur ningui de saniroldilaazni Jesucrist, quit
yianlaazti dec par Xtadni Dios, tuby dxi na zec
tuby mily iz ne tuby mily iz nd zec tuby dxi
par laany. 9 Gati cayacldatiny par gunny cumplir
promes Xtenny zec ni nuu de ni run xgab sino
que laany rapny paciency. Te pur quit tu rcaaztiny
inity nez lony sino que irate bniety yialaazdeb pur
de xtulddeb.

10 Ne zecpacza ni rdziny tuby gubaan, ziy xquel
idziny dxi ni gueed Xtadni Jesucrist stuby. Chiy ni
idxibpacza bniety xquel chubi chi nitlo yabaa, ax
irate de cos ni nuu llayabaa slduull Dios dengui
cun bal. Ziytiziacza guichliu cun irate de cos ni
nuu loni cun balza xquel nitloni.

11 Anre zec ni andnti xa xquel 1dull guichliu,
rquiinpac ibanyti nania sin duld zec ni rcaaz Dios.
12 Ax cun gan acabezti idziny dxi ni abcuabee Dios,
dxi ni izaaicquiny yabaa ne irate de cos ni nuu
llayabaa. Ziytiziacza guichliu cun irate de cos ni
nuu loni cun balza xquel nitloni dxiqui. 13 Per
dunni canuun tuby yabaa cuby ne tuby guichliu
cuby zec ni abaany Dios promes, ax ruyru agac
zectispac ni inabee Dios.

14 Pur ningui de saniroldilaazni Jesucrist, lalzi
ni canuut gac ziy, gulgaanypac pur idxial Dios
laat nania sin duld ne dec nabanyquit naldiulaaz

cun de saat. 15 Gulchané cuend dec Xtadni Dios
cayapny paciency dunni par chalee idxapni tiamp

yialaazni pur de xtuldni. Ne xXcumpierni Pabli
ni quesentiand zonelaazni ziytiziac aguniizacbi
laat lo de xcartbi, segun guelnan ni bguaad Dios
laab. 16 Lo irate de xcartbi, laab guniib laat ni
caniia laat. Per nuu lat lo de xcartbi rut nagan par
gacbee bniety, ax de ni quit xXi gan ne de ni gulliaa
zenuu xtiidx Dios rchudeb zec ni zelo xtiidx Pabli,
zectiziac ni runnézadeb iraru ni zéed lo xquiits
Dios, ax pur ningui lagac laadeb canitdeb laadeb.

17 Laat nanti dec rcaaza laat de saniroldilaazni
Jesucrist. Pur ningui anre ni ananchuut de cosqui,

gulcualo quit yabti laznaa de ni rcaaz cugueeu
laat te par quit isaanti ni rzutipnét xnez Dios.
18 Glienru gulgaany pur gumbeerupacti Xtadni Je-
sucrist ne guelrcaaz xtenny, laany ni gudillyny
pur de xtuldni. AX, jzaibgueldpac gap bniety didx-
doony iduibtiampte! Amén.

